
IAIUN Suliap nr. 2025-5614  

Allannguutissatut siunnersuut 

 

Uunga 

 

Uunga siunnersuut: Inissianik attartorneq pillugu Inatsisartut inatsisaat 

 

Naalakkersuisunit aappassaanneerneqarnissaanut saqqummiunneqarpoq: 

 

§ 18-imut 

 

1. § 18-imi imm. 2-p kingorna nutaatut ilanngunneqassaaq: 

”  Imm. 3.  Naalakkersuisut kommunalbestyrelsilu ineqarnermut akiliutip tamarmiusup 

naatsorsorneqarnerani, takuuk imm. 1, ingerlatsinermi immikkoortumi pineqartumi inissianik 

attartortittakkanik illuutip aalajangersimasup pisiarineranut imaluunniit sananeqarneranut 

aningaasalersuinissaq siunertaralugu taarsigassarsiarineqarsimasunut erniat aammalu 

taarsigassarsianut atatillugu akiliutit uppernarsarneqartut ilanngunneqarnissaat 

aalajangiisinnaapput.” 

 

Imm. 3 tamatuma kingorna imm. 4-nngussaaq, imatullu oqaasertalerneqassaaq: 

“  Imm. 4.  Ingerlatsinermut aningaasartuutit naatsorsornerini aningaasartuutit suut 

ilanngunneqassanersut pillugit malittarisassanik imm. 1 naapertorlugu Naalakkersuisut 

aalajangersaasinnaapput.” 

 

§ 24-imut 

 

2. § 24, imm. 2, oqaaseqatigiit siulliit ima oqaasertalerneqassapput: 

”Aningaasalersuinermi aningaasartuutit uppernarsarneqartut erniat akilersuutillu 

taarsigassarsianut sivisuumik akilersorneqartussanut illuutip sananeqarneranik imaluunniit 

pisiarineqarneranik aningaasalersorneqarneranut atorneqartunut attuumassuteqartut ilagaat.  

 

§ 35-imut 

 

3. § 35, imm. 1 ima oqaasertalerneqassaaq: 

“  Attartortitsisup piffissamit attartornerup aallartinnissaanut piffissamit 

isumaqatigiissutigineqartumik pitsaasumik isumannaatsumillu pitsaassuseqartillugu 

attartortumut atugassanngortissavaa. Iikkat, qilaat natillu sapinngisamik nalinginnaasumik 

aaqqissuunneqarsimassapput, takuuk § 59, imm. 1, oqaaseqatigiit aappaat aamma pingajuat. 

Attartorneqarsimasoq eqqiarneqarsimassaaq uumasuaraqassananilu, igalaat, sikaaviit matui 

aamma matut ilivitsuussapput atorsinnaasunillu paarnaarsaateqassallutik.  Tamatumalu 

saniatigut matut silarliit tamarmik immikkut marlunnik matuersaateqassallutik, teknikikkullu 

atortulersuutit atorneqarsinnaassallutik. 

 

§ 48-imut 

4. § 48 ima oqaasertalerneqassaaq: 

“  § 48.  Attartugaq pillugu attartornermik isumaqatigiissut attartortitsisup aamma 

Namminersorlutik Oqartussat, kommunip imaluunniit inissiaatileqatigiiffiup akornanni 

isumaqatigiissutigineqartoq attartortitsisumit taamaatinneqarpat Namminersorlutik 

Oqartussat, kommuni imaluunniit Namminersorlutik Oqartussat imaluunniit kommuni 

aalajangiisumik sunneeqataasinnaatillugu inissiaatileqatigiiffik attartortitseqqittutut 

attartukkamik inummut attartortitsineq pillugu isumaqatigiissummik taamaatitsisinnaavoq. 

Ilutigisaanik Namminersorlutik Oqartussat, kommuni imaluunniit inissiaatileqatigiiffik 

illoqarfimmi imaluunniit najukkami pineqartumi attartugassamik naleqquttumik attartortumut 

innersuussissaaq. Attartugassamik naleqquttumik allamik innersuussineq malittarisassat 

qaqugukkulluunniit atuuttut malillugit pissaaq. 

  Imm. 2.  Imm. 1 malillugu attartortitseqqinnermik taamaatitsineq allakkatigut pissaaq, 

minnerpaamillu qaammatip naaneranut qaammatit pingasut sioqqullugit 

ilimasaarutigineqassalluni.” 

 

§ 62-imut 

 

5. § 62, imm. 1 ima oqaasertalerneqassaaq: 

“  Attartortoq taassumaluunniit sinniisaa misissuinermut takkutinngippat, attartortitsisoq 

pisinnaatitaavoq nalunaarusiaq tunngavigissallugu attartortullu qularnaveeqqusiissutaasa 

nalinginnaasumik iluarsaassinermut aningaasartuutissanut, takukkit § 59 aamma § 60, 

matussutissatut aamma attartornermik isumaqatigiissut naapertorlugu attartortup 

pisussaaffiinut matussutigineqarnissannut atussallugit.” 

 

 

 

Siunnersuummut allannguutissatut nassuiaatit 

 

Nassuiaatit nalinginnaasut 

 

Allannguutissatut siunnersuutip siunertaraa Namminersorlutik Oqartussanut kommuninullu 

periarfissiissalluni pisortat inissiaataanni attartortittakkani ineqarnermut akiliutip 

naatsorsorneqarnerani aningaasalersuinermi aningaasartuutit uppernarsarneqartut 

ilanngunneqarsinnaanissaat, aningaasartuutit taakku illuutinik aalajangersimasunik inissianik 

attartortittakkanik imaqartunik pisinermut imaluunniit sanaartornermut aningaasalersuinissaq 

siunertaralugu taarsigassarsiarineqarsimasunut tunngassuteqarpata. 

 

Allannguutissatut siunnersuummi aamma erseqqissarneqarpoq namminersortut inissiaataanni 

attartortittakkani ineqarnermut akiliutip naatsorsorneqarnerani aningaasalersuinermi 

aningaasartuutinut taarsigassarsianut piffissamut sivisuumut akilersugassanut erniat aammalu 

taakkununnga atasumik akiliutit ilaasut, taarsigassarsialli akilersorneqarnerat ilaanngitsoq. 

Taamaalilluni aalajangersakkap oqaasertai inatsisissatut siunnersuummut nassuiaatini siullerni 

allassimasunut naapertuuttunngortinneqarput. 

 

Allannguutissatut siunnersuutip aamma siunertaraa inatsisissatut siunnersuutip qallunaatut 

kalaallisullu oqaasertaani assigiinngissutinik paasineqartunik iluarsiissuteqarnissaq. 

Taamaalilluni oqaatsitigut aaqqissuinikkullu iluarsiissutit ingerlanneqarput, oqaatsit taakku 

marluk akornanni naapertuuttoqarnissaa qulakkeerniarlugu, aalajangersakkalli pineqartut 

imarisamikkut allanngortinneqarnissaat siunertarineqarnani. 

 

Allannguutissatut siunnersuummi aalajangersakkanut ataasiakkaanut nassuiaatit 

 

Nr. 1-imut 

 

§ 18-imi imm. 3-tut nutaamik ilanngussisoqarnissaa siunnersuutigineqarpoq, taamaalilluni 

Naalakkersuisut kommunalbestyrelsilu ineqarnermut akiliutip tamarmiusup 

naatsorsorneqarnerani aningaasalersuinermi aningaasartuutit uppernarsarneqartut 

ilanngunneqarnissaat aalajangiisinnaassallutik, aningaasartuutit taakku ingerlatsivimmi 

pineqartumi illuutip aalajangersimasup inissianik attartortittakkanik imaqartup pisiarineranut 

imaluunniit sananeqarneranut aningaasalersuinissaq siunertaralugu 

taarsigassarsiarineqarsimasunut tunngassuteqarpata. 

 

Aalajangersakkap siunertaraa Namminersorlutik Oqartussanut kommuninullu 

periarfissiissalluni illuutinik inissianik attartortittakkanik imaqartunik pisinermut imaluunniit 

sanaartornermut taarsigassarsiatigut aningaasalersuinermut aningaasartuutit ineqarnermut 

akiliutip aalajangersarneqarnerani ilanngunneqarsinnaanissaat. Tamanna 

pingaaruteqarsinnaavoq inissianik attartortittakkanik pissarsineq tamakkiisumik imaluunniit 

ilaannakortumik taarsigassarsinikkut aningaasalersorneqarpat. 

 

Aningaasalersuinermi aningaasartuutit uppernarsarneqartut tassaapput illuutip pisiarineranut 

imaluunniit sananeqarneranut aningaasalersuinissaq siunertaralugu 

taarsigassarsiarineqarsimasunut erniat kiisalu taarsigassarsianut taakkununnga atasumik 

akiliutit, matumani ernianut naligitinneqartut. Taarsigassarsiat akilersorneqarnerat 

aalajangersakkami pineqartunut ilaanngilaq, taamaattumillu aalajangersagaq manna 

naapertorlugu ineqarnermut akiliutip naatsorsorneqarnerani ilanngunneqarsinnaanani. 

Aningaasalersuinermi aningaasartuutit uppernarsarneqarsinnaanissaat aammalu illuutip 

aalajangersimasup pisiarineranut imaluunniit sananeqarneranut aningaasalersuinissaq 

siunertaralugu taarsigassarsiarineqarsimasunut attuumassuteqarnissaat piumasaqaataavoq. 

Aalajangersagaq aamma taarsigassarsianut inatsisip atuutilinnginnerani tiguneqarsimasunut 

atorneqarsinnaavoq, illuut pineqartoq aatsaat inatsisip atuutilernerata kingorna atorneqalerpat, 

aammalu ineqarnermut akiliut malittarisassat nutaat naapertorlugit aalajangersarneqarpat.  

 

Aalajangersagaq § 20-mi aningaasaatinit iluanaarutit pillugit malittarisassat ataqatigiissillugit 

isigineqassaaq. Aningaasaatinit iluanaarutit ineqarnermut akiliutip naatsorsorneqarnerani 

immikkut ilaatinneqarput, Namminersorlutik Oqartussanut kommuninullu inissianut 

attartortittakkanut aningaasaatinik inissiinerup kingunerisaanik aningaasaatinit iluanaarutinik 

naammaginartunik aalajangersimasumillu naatsorsorneqartunik pissarsisitsisussatut, 

aningaasalersuinermili aningaasartuutit taarsigassarsiatigut aningaasalersuinermut 

aningaasartuutinut piviusunut tunngasuullutik. Taamaalilluni aalajangersakkap 

periarfissaalersippaa § 20 naapertorlugu aningaasaatinit iluanaarutit saniatigut 

aningaasalersuinermi aningaasartuutit uppernarsarneqartut ilanngunneqarsinnaanissaat, 

kisiannili attartortut taarsigassarsiat aningaasartaasa nammineq utertillugit 

akilerneqarnissaannik aningaasalersuisinneqarsinnaanngillat. 

 

Aningaasalersuinermi aningaasartuutit ilanngunneqarsinnaanerat, pissutsit allat 

allanngunngippata, ingerlatsivimmi illuutip pineqartup ilaasortaaffigisaani ineqarnermut 

akiliutip tamarmiusup qaffanneranik kinguneqarsinnaavoq. Ineqarnermut akiliut tamarmiusoq 

ingerlatsiviup inissiaataanut attartortittakkanut ataasiakkaanut inissiat angissusiat 

naapertorlugu agguarneqartarmat, takuuk § 18, imm. 2, aningaasalersuinermi aningaasartuutit 

ingerlatsivimmi attartortunut allanut ineqarnermut akiliummut aamma sunniuteqarsinnaapput. 

Tamanna pisortat inissiaataanni attartortittakkani attartortut akornanni ataatsimoortumik 

akisussaaffeqarnissamik tunngaviusoq kiisalu pisortat inissiaataannik attartortittakkanik 

aningaasalersuinermik tapersersuisariaqarneq eqqarsaatigalugit isigineqassaaq. Taamatut 

illuummut pineqartumut immikkut ingerlatsivimmik pilersitsisoqarpat, aningaasalersuinermi 

aningaasartuutit ingerlatsivinni allani ineqarnermut akiliutinut sunniuteqassanngillat. 

 

Aalajangersagaq periarfissiivoq, taamaattumillu Naalakkersuisut imaluunniit 

kommunalbestyrelsi ineqarnermut akiliutip aalajangersarneqarnerani aningaasalersuinermi 

aningaasartuutinik ilanngussinissamut pisussaaffilerneqanngillat. 

 

Imm. 3-tut nutaamik ilanngussinerup kingunerisaanik imm. 3 maannamut atuuttoq imm. 4-

nngussaaq. Aalajangersagaq aamma nutaamik oqaasertalerneqarpoq inatsisissatut 

siunnersuutip qallunaatut kalaallisullu oqaasertaani assigiinngissummik iluarsiiniarluni. 

Allannguut taamaallaat oqaatsitigut aaqqissuinermullu tunngavoq, imarisamigullu 

allannguummik nassataqarani. 

 

Nr. 2-mut 

 

§ 24, imm. 2, oqaaseqatigiit siulliit erseqqissarneqarnissaat siunnersuutigineqarpoq, 

taamaalilluni namminersortut inissiaataanni attartortittakkani ineqarnermut akiliutip 

naatsorsorneqarnerani aningaasalersuinermi aningaasartuutinut uppernarsarneqarsimasunut 

illuutip sananeqarneranut imaluunniit pissarsiarineqarneranut aningaasalersuinissaq 

siunertaralugu taarsigassarsianut piffissamut sivisuumut akilersugassanut erniat aammalu 

taakkununnga atasumik akiliutit ilaatinneqassallutik. 

 

Allannguutip kingunerisaanik taarsigassarsiat akilersorneqarnerat ineqarnermut akiliutip 

naatsorsorneqarnerani aningaasalersuinermi aningaasartuutitut ilanngunneqarsinnaanngilaq. 

Tassani aalajangersakkap inatsisissatut siunnersuummut nassuiaatini siullerni allassimasunut 

naapertuuttumik erseqqissarneqarnera pineqarpoq. 

 

Nr. 3-mut 

 

§ 35, imm. 1-ip nutaamik oqaasertalerneqarnissaa siunnersuutigineqarpoq inatsisissatut 

siunnersuutip qallunaatut kalaallisullu oqaasertaani assigiinngissummik iluarsiiniarluni. 

 

Allannguutissatut siunnersuutigineqartup oqaatsit taakku marluk akornanni 

naapertuuttoqarnissaa qulakkiissavaa. Aalajangersagaq inatsisissatut siunnersuutip qallunaatut 

oqaasertaani allassimasutut imaqarluni ingerlateqqinneqarpoq, taamaattumillu allannguut 

imarisatigut allannguutinik nassataqanngilaq. 

 

Aalajangersakkami attartornerup aallartinnerani attartukkap qanoq issusissaanut 

piumasaqaatit aalajangersarneqarput, ilaatigut nalinginnaasumik iluarsaassineq, eqqiaaneq, 

teknikikkut atortulersuutit atorneqarsinnaanissaat kiisalu matuersaatit tunniunneqarnissaat 

pillugit. 

Nr. 4-mut 

 

§ 48-p nutaamik oqaasertalerneqarnissaa siunnersuutigineqarpoq inatsisissatut siunnersuutip 

kalaallisut oqaasertaani kukkuneq iluarsiniarlugu, tassani aalajangersagaq kukkusumik § 47-p 

imarisaanik assingusumik oqaasertalerneqarsimammat. 

 

Allannguutissatut siunnersuutigineqartup § 48-p qallunaatut kalaallisullu oqaasertai imminnut 

naapertuutsinneqarnissaat qulakkiissavaa. Aalajangersagaq inatsisissatut siunnersuutip 

qallunaatut oqaasertaani allassimasutut imaqarluni ingerlateqqinneqarpoq, taamaattumillu 

allannguut imarisatigut allannguutinik nassataqanngilaq. 

 

Aalajangersakkami Namminersorlutik Oqartussat, kommunit aammalu inissiaatileqatigiiffiit 

aalajangersimasut attartortitseqqinnermik isumaqatigiissummik taamaatitsisinnaanerat 

malittarisassiuunneqarpoq, attartortitsisup attartornermut isumaqatigiissut tunngaviusoq 

taamaatippagu. Aalajangersakkami aamma attartugassamik naleqquttumik allamik 

innersuussinissamut kiisalu allakkatigut minnerpaamik qaammatit pingasut sioqqullugit 

ilimasaaruteqarluni taamaatitsinissamut piumasaqaatit aalajangersarneqarput. 

 

Nr. 5-mut 

 

§ 62, imm. 1-ip nutaamik oqaasertalerneqarnissaa siunnersuutigineqarpoq inatsisissatut 

siunnersuutip qallunaatut kalaallisullu oqaasertaani assigiinngissummik iluarsiiniarluni. 

 

Allannguutissatut siunnersuutigineqartup oqaatsit taakku marluk akornanni 

naapertuuttoqarnissaa qulakkiissavaa. Aalajangersagaq inatsisissatut siunnersuutip qallunaatut 

oqaasertaani allassimasutut imaqarluni ingerlateqqinneqarpoq, taamaattumillu allannguut 

imarisatigut allannguutinik nassataqanngilaq. 

 

Aalajangersakkami attartortoq taassumaluunniit sinniisaa misissuinermut takkutinngippat, 

attartortitsisup misissuinermut nalunaarusiaq tunngavigisinnaanera aammalu attartortup 

qularnaveeqqusiissutaanik attartortup pisussaaffiinut matussutissatut atuisinnaanera 

malittarisassiuunneqarpoq. 

 


